Монгол Улсын Их Хурлын 2016 оны ээлжит бус чуулганы 
Төсвийн зарлагын хяналтын дэд хорооны 9 дүгээр сарын 

08-ны өдөр /Пүрэв гараг/-ийн хуралдааны гар тэмдэглэл

Төсвийн зарлагын хяналтын дэд хорооны дарга З.Нарантуяа ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 9 гишүүнээс 5 гишүүн ирж, 55.6 хувийн ирцтэйгээр хуралдаан 09 цаг 26 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: О.Батнасан, Б.Наранхүү;


Тасалсан: Ч.Улаан, Ц.Даваасүрэн.

Нэг. Монгол Улсын 2016 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2016 оны төсвийн тухай хуульд өөрчлөлт оруулах тухай, Нийгмийн даатгалын сангийн 2016 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/.

Хуралдаанд Сангийн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга А.Мөнхбаясгалан, Макро эдийн засгийн бодлогын газрын дарга Г.Батхүрэл нар оролцов.

Төсвийн байнгын хорооны ажлын албаны ахлах зөвлөх Д.Отгонбаатар, референт Ц.Батбаатар нар байлцав.

Хэлэлцэж буй асуудалтай холбогдуулан  Улсын Их Хурлын гишүүдээс асуулт гараагүй.

Улсын Их Хурлын гишүүн З.Нарантуяа санал хэлэв.

Дэд хорооноос гарах санал, дүгнэлтийг Төсвийн байнгын хороонд Улсын Их Хурлын гишүүн З.Нарантуяа танилцуулахаар тогтов.

Хуралдаан 9 цаг 33 минутад хэлэлцэж дуусав.

Тэмдэглэлтэй танилцсан:


ТӨСВИЙН ЗАРЛАГЫН ХЯНАЛТЫН ДЭД ХОРООНЫ ДАРГА






З.НАРАНТУЯА

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ Б.БАТГЭРЭЛ
МОНГОЛ УЛСЫН ИХ ХУРЛЫН 2016 ОНЫ ЭЭЛЖИТ БУС ЧУУЛГАНЫ
ТӨСВИЙН ЗАРЛАГЫН ХЯНАЛТЫН ДЭД ХОРООНЫ 9 ДҮГЭЭР САРЫН 

08-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


З.Нарантуяа: -Өнөөдөр Улсын Их Хурлын Төсвийн зарлагын хяналтын дэд хорооны хурал зарлагдсан байгаа. Хуралд нийт 9 гишүүний 5 нь ирж, 55,6 хувийн ирцтэй байгаа учраас хурал нээснийг мэдэгдье.

Төсвийн зарлагын хяналтын дэд хороогоор өнөөдөр хэлэлцэх асуудал маань Монгол Улсын 2016 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2016 оны төсвийн тухай хуульд өөрчлөлт оруулах тухай хууль, Хүний хөгжил сангийн 2016 оны төсвийн тухай хуульд өөрчлөлт оруулах тухай төслүүд байгаа.

 Зарлагын хяналтын дэд хороо эдгээр хуулийн төслүүдийг хоёр дахь хэлэлцүүлгээр хэлэлцэж санал, дүгнэлтээ Төсвийн байнгын хороонд хүргүүлэх байгаа.

Хэлэлцэх асуудлаар саналтай гишүүд байна уу?

-Тэгвэл хэлэлцэх асуудалдаа оръё.

Хуралд оролцож байгаа ажлын хэсгийн бүрэлдэхүүнийг танилцуулъя.  Сангийн яамны Төсвийн бодлого, төлөвлөлтийн газрын дарга Ганбат, Төсвийн хөрөнгө оруулалтын газрын дарга Мөнхбаясгалан, Макро эдийн засгийн бодлогын газрын дарга Г.Батхүрэл нар ирсэн байна.

Хэлэлцэх асуудалтай холбогдуулж асуулт асуух гишүүд байна уу?

Асуулт асуух гишүүн байхгүй байна. Асуултаа хаачихлаа.

Үг хэлэх саналтай гишүүд байна уу?

Би байгаа.
Зарлагын хяналтын дэд хорооны хурлаас гарах санал, дүгнэлтэд хэд хэдэн саналыг тусгуулъя гэж бодож байна.

Нэгдүгээрт, 2016 оны төсвийн хүрээний мэдэгдэл, 2017, 2018 оны төсвийн төсөөлөл дээр улсын төсвийн тэнцвэржүүлсэн төсвийн алдагдал маань 4,3 их наядаар гурван жил үргэлжлэхээр байгаа. Зарлага маань бас тодорхой хэмжээгээр өсөхөөр төлөвлөгдөөд ороод ирчихсэн байгаа. Энэ зарлагын өсөлт, алдагдлын хэмжээтэй уялдуулж Төсвийн тогтвортой байдлын тухай хуулиа өөрчлөх, мөн төсвийн хүрээний мэдэгдлээ өөрчлөхөөр бид нар оруулж ирж байгаа. 

Би нэг саналыг Зарлагын хяналтын дэд хорооноос гарах дүгнэлтэд тусгахыг хүсэж байгаа. Энэ нь юу вэ гэхээр ер нь энэ Тогтвортой байдлын тухай хуулийн зорилго бол бид аль болохоор жил, жилийнхээ төсвийг батлахдаа орлого, зарлагаа тодорхой макро эдийн засгийнхаа том бодлогод нийцүүлж түүний хүрээнд төлөвлөж байх ийм зорилгыг агуулж Төсвийн тогтвортой байдлын тухай хуулиар тусгай шаардлагуудыг тусгаж өгсөн байгаа. Ойрын зорилтоо бол дунд хугацааны баримт бичигтээ тусгаж өгдөг. Тэгэхээр бид жил болгон төсвөө оны эцэс болохоор тодотгоод энэ тодотгож байгаа өөрчлөлтөө үндсэн бодлого болон зорилтдоо нийцүүлэхийн оронд энэ тодотгож байгаа хэмжээгээрээ үндсэн зорилт бодлогоо өөрчлөөд яваад байгаа бол өөрөө зарчмын хувьд маш буруу юм. 

Цаашдаа ийм хандлагыг зогсоож бид нар том бодлого ойрын зорилтдоо нийцсэн төсвийг жил, жилдээ баталж байя. Жил, жилдээ тодотгол, өөрчлөлт оруулах гэж байгаа бол мөн энэ шаардлагууддаа нийцдэг ийм зарчим руу шилжиж байх хэрэгтэй байна гэдэг энэ саналыг тусгахыг хүсэж байна.

Хоёрдугаарт, энэ удаагийн төсвийн тодотголоор ямар нэгэн шинэ зүйлүүдийг оны эхэнд төсөвт тусгагдаагүй шинэ хөрөнгө оруулалтуудыг оруулахгүй байя. Шинээр орж ирэх гэж байгаа хөрөнгө оруулалтын жагсаалтуудыг хасъя гэдэг ийм саналтай байна. Мөн тухайн жилийн өмнө төсөвт тусгагдчихсан төсөвт өртгийг нь оны эцэс болоход дахиад нэмэгдүүлдэг ийм зүйлийг төсвийн тодотголоор хийхээ ер нь больё, цаашдаа ийм зүйлийг гаргуулахгүй байя гэсэн ийм саналыг тусгуулахыг хүсэж байна. 

Тийм учраас энэ удаагийн өнөөдрийн бид нарын хэлэлцэж байгаа 2016 оны төсвийн тухай хуулийн тодотголын зарим хавсралтуудыг үнийн дүнг нь бууруулах, заримыг нь шинээр нэмэх гэж байгаа зүйлүүдийг нь хасах ийм зарчмын саналуудыг эндээ тусгах нь зүйтэй байна гэсэн саналыг тусгуулмаар байна. Мөн тухайн оныхоо төсвийн хуульд хөрөнгө оруулалтын  тэр жагсаалтад тусгагдаагүй, батлагдаагүй тийм зүйл дээр Засгийн газрын өрийн бичиг гаргадаг, вексель бичдэг энэ зүйлийг энэ үеэс эхлээд бүр таслан зогсоож, больё гэсэн ийм бодлогыг баримтлах нь зүйтэй байна гэж саналаа тусгуулахыг хүсэж байна.

Өөр саналтай гишүүд байхгүй учраас, одоо шинээр зарчмын зөрүүтэй санал гаргах гишүүд байна уу?

-Байхгүй байна.

Зарчмын зөрүүтэй санал байхгүй учраас санал хураалт байхгүй.

Хуулийн төслүүдийн хоёр дахь хэлэлцүүлэг явуулсан талаар Төсвийн зарлагын хяналтын дэд хорооны санал, дүгнэлтийг одоо гаргана. Санал, дүгнэлтийг Төсвийн байнгын хороонд Улсын Их Хурлын гишүүн Нарантуяа би танилцуулна.

Монгол Улсын 2016 оны төсвийн тухай хуульд нэмэлт, өөрчлөлт оруулах тухай,  Нийгмийн даатгалын сангийн 2016 оны төсвийн тухай хуульд өөрчлөлт оруулах тухай хууль, Хүний хөгжил сангийн 2016 оны төсвийн тухай хуульд өөрчлөлт оруулах тухай төслүүдийн хоёр дахь хэлэлцүүлгийг хэлэлцэж дууслаа.

Төсвийн зарлагын хяналтын дэд хорооны энэ өдрийн хуралдаанаар хэлэлцэх асуудал дууссан тул хуралдаан хаасныг мэдэгдье.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ
 Б.БАТГЭРЭЛ

